
Nd. 500. Frumvarp tillaga [275. mál]
um stöðvun verkfalls á fiskiskipum og verkfalls félagsmanna í Sjómannafélagi Reykjavíkur á
farskipum.

(Lagt fyrir Alþingi á 109. löggjafarþingi 1986--87.)

I. KAFLI

Um stöðvun verkfalls á fiskiskipum.
1. gr.

Hæstiréttur tilnefnir þrjá menn í sérstakan kjaradóm sem ákveði fyrir 1. mars 1987 kaup
og kjör áhafna á íslenskum fiskiskipum, þar á meðal hver skuli vera hlutur skiptaverðmætis
af heildaraflaverðmæti, sbr. 3. gr.

2. gr.
Kjaradómur skv. 1. gr. skal við ákvörðun kaups og kjara sjómanna á fiskiskipum meðal

annars hafa hliðsjón af eftirfarandi:
a. Þeim atriðum sem samkomulag hefur orðið um á sáttastigi málsins milli sjómanna og
útvegsmanna.

b. Síðast gildandi kjarasamningum sjómanna á fiskiskipum og launa- og kjarabreytingum
sem samið hefur verið um milli fulltrúa vinnuveitenda og stéttarfélaga í öðrum
starfsgreinum frá því að samningar sjómanna á fiskiskipum voru síðast gerðir og þar til
dómur gengur.

c. Þeim sjónarmiðum sem á sáttastigi málsins hafa komið fram frá aðilum um breytingu á
því hvernig skiptaverðmæti sjávarafla skuli ákvarðast og öðrum atriðum er máli skipta í
því sambandi.

3. gr.
Á eftir 4. gr. laga nr. 24 7. maí 1986, um skiptaverðmæti og greiðslumiðlun innan

sjávarútvegsins, komi ný grein er verði 4. gr. a og orðist svo:
Ákvæði I. kafla laga þessara eru undanþæg. Stéttarfélög sjómanna og samtök útvegs-

manna geta í kjarasamningum kveðið á um aðra skipan á því hversu stór hluti heildarverð-
mætis sjávarafla teljist til skiptaverðmætis aflans til hlutaskipta og aflaverðlauna.

II. KAFLI

Um stöðvun verkfalls félagsmanna í Sjómannafélagi Reykjavíkur
sem vinna á farskipum.

4. gr.
Hæstiréttur tilnefnir þrjá menn í sérstakan kjaradóm sem ákveði fyrir 1. mars 1987 kaup

og kjör félagsmanna í Sjómannafélagi Reykjavíkur sem vinna á farskipum.

5. gr.
Kjaradómur skv. 4. gr. skal við ákvörðun kaups og kjara hafa til viðmiðunar við

úrskurð sinn síðast gildandi kjaraákvörðun og almennar kaup- og kjarabreytingar sem samið
hefur verið um frá því að hún tók gildi og þar til dómur gengur.

6. gr.
Meðan ákvörðun kjaradóms skv. 4. gr. er í gildi er óheimilt að segja þeim farmönnum,

sem lögin taka til, upp starfi nema þeir uppfylli ekki lágmarkskröfur sem gerðar eru til hæfni
í starfi eða þeir hafi gerst sekir um brot í starfi.

Nú þykir vafi leika á um réttmæti uppsagnar skv. 1. mgr. og sker þá Félagsdómur úr
ágreiningnum.

III. KAFLI
Sameiginleg ákvæði.

7. gr.
Hæstiréttur tilnefnir formenn hinna sérstöku kjaradóma skv. 1. og 4. gr. úr hópi kjara-

dómsmanna.
Kjaradómarnir setja sér starfsreglur, afla sér af sjálfsdáðum nauðsynlegra gagna og er

rétt að krefjast skýrslna, munnlegra og skriflegra, af einstökum mönnum og opinberum
aðilum.

8. gr.
Ákvarðanir kjaradóma skv. 1. og 4. gr. skulu vera bindandi fyrir aðila frá 1. janúar

1987.
9. gr.

Verkföll þau, sem lög þessi taka til, svo og verkbönn og verkföll sem gerð eru í
samúðarskyni til þess að knýja fram aðra skipan kjaramála en lög þessi ákveða, eru óheimil,
þar með talið framhald þeirra verkfallsaðgerða sem nú standa, sbr. 17. gr. laga nr. 80 frá
1938, um stéttarfélög og vinnudeilur. ÞÓ er samningsaðilum heimilt að koma sér saman um
breytingar á ákvæðum kjaradóma skv. 1. og 4. gr. en eigi má knýja þær breytingar fram með
verkfalli eða verkbanni.

10. gr.
Kostnaður við störf hinna sérstöku kjaradóma samkvæmt lögum þessum, þar á meðal

laun dómenda eftir ákvörðun ráðherra, greiðist úr ríkissjóði.

ll. gr.
Með brot gegn lögum þessum skal fara að hætti opinberra mála og varða brot sektum ef

ekki liggja við þyngri refsingar samkvæmt öðrum lögum.

12. gr.
Lög þessi öðlast þegar gildi. Ákvæði 9. gr. um bann við verkföllum og verkbönnum

gilda til 30. júní 1987. Sú skipan kjaramála, sem ákveðin er skv. 1. og 4. gr., verður
uppsegjanleg frá 31. maí 1987 af hvorum aðila um sig með eins mánaðar fyrirvara miðað við
mánaðamót.

Athugasemdir við lagafrumvarp þetta.
Um síðustu áramót hófst verkfall nær allra sjómanna á fiskiskipaflotanum. Jafnframt

hefur Sjómannafélag Reykjavíkur beitt ótímabundinni vinnustöðvun fyrir félagsmenn sína á
farskipum frá 6. janúar síðast liðnum. Að undanförnu hafa deiluaðilar reynt að ná
samkomulagi með milligöngu sáttasemjara en afar mikið hefur borið á milli. Eftir ströng
fundahöld um helgina slitnaði upp úr viðræðum um kjör sjómanna á fiskiskipum aðfaranótt
mánudagsins 12. þ.m. Þá voru engar líkur taldar á heildarlausn þeirrar kjaradeilu í bráð og
voru deiluaðilar sammála um að frekari sáttaumleitanir væru að svo stöddu gagnslausar.
Síðdegis mánudaginn 12. þ.m. slitnaði síðan upp úr viðræðum um kjör farmanna innan Sjó-
mannafélags Reykjavíkur.

Stöðvun fiskiskipaflotans hefur nú þegar leitt til alvarlegrar röskunar atvinnulífs í
landinu og verkfall farmanna hefur jafnframt truflað flutninga til og frá landinu. Þar sem
birgðir sjávarafurða eru nú í lágmarki er ljóst að áframhaldandi verkföll munu geta valdið
óbætanlegu tjóni á viðskiptasamböndum okkar erlendis takist ekki að standa við þegar
gerða samninga um afurðasölu. Með því yrði rýrt verulega það traust sem íslenskir
útflytjendur hafa byggt upp á undanförnum árum og áratugum.

Til þess að freista þess að vernda hagsmuni okkar erlendis og markaðsstöðu - og þar
með í reynd hagsmuni sjávarútvegsins og þjóðarbúsins í heild - er nauðsynlegt að binda
enda á kjaradeilur þessar nú þegar. Það er megintilgangur þessa frumvarps.

Athugasemdir við einstakar greinar frumvarpsins.
Um 1. gr.

Hér er kveðið á um skipan sérstaks kjaradóms til ákvörðunar kaups og kjara sjómanna
á íslenskum fiskiskipum. Dómnum er ætlað að taka til kaups og kjara allra sjómanna á
íslenskum fiskiskipum sem eru innan vébanda aðildarfélaga Sjómannasambands Íslands,
aðildarfélaga Alþýðusambands Vestfjarða, aðildarfélaga Farmanna- og fiskimannasam-
bands Íslands og Skipst jóra- og stýrimannafélagsins Bylgjunnar. Lagt er til að Hæstiréttur
tilnefni þrjá menn í dóminn. Þá er lagt til að hinn sérstaki kjaradómur skuli ljúka störfum
fyrir 1. mars n.k. Þetta er að vísu nokkuð knappur tími en miklu skiptir að ákvörðun liggi
fyrir sem fyrst. Í lok greinarinnar er kveðið á um að hlutur skiptaverðmætis af heildarafla-
verðmæti sé meðal þeirra atriða er kjaradómur skuli ákveða og í þeim efnum er dómurinn
ekki bundinn af ákvæðum I. kafla I. nr. 24/1986 fremur en samningsaðilar sjálfir, sbr. 3. gr.

Um 2. gr.
Með þessari grein er kveðið á um þau atriði sem hinn sérstaki kjaradómur skal meðal

annarra hafa hliðsjón af við ákvörðun sína varðandi kaup og kjör sjómanna á fiskiskipum.
Eðli máls samkvæmt verður slík upptalning ekki tæmandi. Að því er e-lið greinarinnar
varðar er rétt að vekja á því athygli að auk sjónarmiða um breytingar á hlutfalli skiptaverðs
af heildaraflaverðmæti komu á sáttastigi málsins fram frá báðum aðilum hugmyndir um
tengingu skiptaverðs við olíuverð (þó skilyrtar af hálfu sjómanna) og af hálfu útvegsmanna
hugmyndir um breytta tilhögun skiptaverðs við sölu á ferskum fiski í gámum erlendis.

Um 3. gr.
Með lögum nr. 24/1986, um skiptaverðmæti og greiðslumiðlun innan sjávarútvegsins,

voru allir millifærslusjóðir og greiðslur utan skipta við fiskkaup lagðar niður en þess í stað
lögleidd einföld ákvæði um skiptaverðmæti sjávarafla er ákváðu hlutfall skiptaverðs af
hráefnisverði. Tilgangur þessara breytinga var að einfalda kerfið án þess að breyta þar með
skiptum í verulegum atriðum og voru aðilar á sínum tíma sammála um þessar breytingar. Í
því fólst þó að sjálfsögðu ekkert endanlegt samkomulag um tekjuskiptingarmálefni
sjómanna og útvegsmanna. Var jafnan út frá því gengið í sjóðanefndinni sem undirbjó
frumvarp að I. nr. 24/1986 að samningsaðilar gætu á síðari stigum samið um aðra skipan en
lögin ákváðu varðandi það hversu stór hluti heildarverðmætis sjávarafla teljist til skiptaverð-
mætis aflans til hlutaskipta og aflaverðlauna. Um slíka breytingu sömdu aðilar reyndar þegar
á síðast liðnu sumri í tengslum við fiskverðsákvörðun. Þá var ákveðið að frá 1. september til
31. desember 1986 skyldi skiptaverðmæti afla sem seldur er óunninn hér á landi hækka úr
70% í 71% af heildarverðmæti. Með þessari grein eru tekin af tvímæli um að ákvæði I. kafla
I. nr. 24/1986 séu undanþæg og samningsaðilar geti með kjarasamningum komið sér saman
um aðra tilhögun skiptaverðmætis en í lögunum greinir.

Um 4. gr.
Hér er lagt til að Hæstiréttur tilnefni þrjá menn í sérstakan kjaradóm sem ákveði kaup

og kjör félagsmanna í Sjómannafélagi Reykjavíkur sem vinna á farskipum. Tímamörk, sem
kjaradómi tilnefndum samkvæmt þessari grein eru sett, eru hin sömu og varðandi hinn
sérstaka kjaradóm skv. 1. gr.

Um 5. gr.
Greinin þarfnast ekki skýringa.

Um 6. gr.
Þetta ákvæði er hliðstætt 5. gr. bráðabirgðalaga nr. 289. maí 1986.

Um 7. gr.
Hér er lagt til að Hæstiréttur ákveði formenn hinna sérstöku kjaradóma skv. 1. o~ 4. gr.

úr hópi kjaradómsmanna. Þá er lagt til að dómarnir setji sér sjálfir starfsreglur. Akvæði
þessarar greinar eru í samræmi við það sem tíðkast hefur í hliðstæðum ákvæðum í fyrri lögum
um lausn kjaradeilna með skipan sérstaks kjaradóms.

Um 8. gr.
Hér er lagt til að ákvarðanir hinna sérstöku kjaradóma skuli vera bindandi frá 1. janúar

1987 en þá runnu gildandi samningar almennt út.

Um 9. gr.
Með þessari grein er lagt bann við verkföllum, verkbönnum, samúðarverkföllum og

samúðarverkbönnum til að knýja fram aðra skipan kjaramála en frumvarpið kveður á um.
Engu að síður er gert ráð fyrir að samningsaðilar geti samið um aðra skipan kjaramála en
ákveðin verður af kjaradómum skv. 1. og 4. gr. en óheimilt er fram til 30. júní 1987 að knýja
fram breytingar á kjaradómunum með verkfalli eða verkbanni.

Um 10. og ll. gr.
Greinar þessar þarfnast ekki skýringa.

Um 12. gr.
Hér er kveðið á um gildistöku og gildistíma laga þessara. Ákvæði 3. gr. um að I. kafli l.

nr. 24/1986 sé frávíkjanlegur með kjarasamningum eru ótímabundin. Lagt er til að úrskurðir
hinna sérstöku kjaradóma skv. 1. og 4. gr. verði uppsegjanlegir af hvorum aðila með
mánaðar fyrirvara frá 31. maí 1987 og gæti uppsögn því fyrst komið til framkvæmda frá og
með 1. júlí n.k. Varðandi gildistíma úrskurða kjaradómanna er þó rétt að vekja athygli á
ákvæðum 9. gr. um hugsanlegar breytingar með samkomulagi aðila fyrir 1. júlí n.k. Lagt er
til að ákvæði 9. gr. um bann við verkföllum og verkbönnum gildi til loka júnímánaðar n.k.

